
 

 

Ályktun frá formannafundi SGS 2.-3. júní 2016 
 
 

Ályktun um keðjuábyrgð og hrakvinnu 

Formannafundur Starfsgreinasambands Íslands haldinn í Grindavík dagana 2. og 3. 
júní 2016 fagnar breytingum Reykjavíkurborgar á útboðsskilmálum og 
verksamningum borgarinnar þar sem keðjuábyrgð yfirverktaka gagnvart 
undirverktökum er staðfest. Fundurinn hvetur önnur sveitarfélög, opinber fyrirtæki 
og opinberar stofnanir til að fara að fordæmi Reykjavíkurborgar og eins löggjafann til 
að innleiða keðjuábyrgð í lög. 

Vinnumarkaðurinn á Íslandi er í örum vexti og mikil hætta á að hrakvinna ýmis konar 
þrífist við slíkar aðstæður. Aðildarfélög Starfsgreinasambands Íslands hafa stóreflt 
vinnustaðaeftirlit á sínum vegum og því ber einnig að fagna að aðrar eftirlitsstofnanir 
hafa gert slíkt hið sama: Ríkisskattstjóri, Vinnueftirlitið, Vinnumálastofnun og 
lögreglan. Samstarf á milli stofnana og verkalýðshreyfingarinnar hefur borið 
sýnilegan árangur. Betur má þó ef duga skal og kallar formannafundur eftir áhuga 
Samtaka atvinnulífsins og átaki stjórnvalda til að stemma stigu við hrakvinnu. Í því 
þarf að felast nægjanlegt fjármagn til viðeigandi eftirlitsstofnana, lagabreytingar 
varðandi keðjuábyrgð, skýr lög varðandi vistráðningar (AU-pair), uppræting 
ólöglegrar sjálfboðastarfsemi, stórefling úrræða vegna mansalsmála og bætt 
upplýsingamiðlun til erlends starfsfólks um réttindi sín og skyldur. 


